
Ներածություն 

ՀՀ – ում հաշմանդամություն ունեցող անձանց կրթության իրավունքի 

ճանաչումը ամրագրված է ՀՀ սահմանադրությամբ, որի համաձայն «Յուրաքանչյուր 

ոք ունի կրթության իրավունք»: ՀՀ-ում հիմնական ընդհանուր կրթությունը 

պարտադիր է բոլորի համար: 

     Երեխաների դժվարությունները կրթության մեջ կարող են շատ տարբեր լինել: 

Օրինակ ՝ նրանք կարող են դժվարություններ ունենալ կարդալիս, գրելիս, թվերի հետ 

աշխատելիս կամ շրջապատող մարդկանց հետ հաղորդակցվելիս: Այդ 

դժվարությունները կարող են պայմանավորված լինլ հաշմանդամությամբ, որը 

հանրակարթական ծրագրերի յուրացումը դարձնում է ավելի բարդ: 

     Յուրաքանչյուր, այդ թվում՝ կրթության առանձնահատուկ պայմանների կարիք 

ունեցող երեխաների կրթության իրավունքի իրացման գործընթացն այժմ 

խրախուսվում է կրթության մատչելիության հավասար մասնակցության 

հնարավորության և որակի ապահովման սկզբուների վրա: 

 Ներառումը փիլիսոփայություն է, որը միավորում է տարբեր աշակերտներին, 

նրանց ընտանիքներին, մանկավարժներին և համայնքի անդամներին՝ ստեղծելու 

դպրոցներ և այլ սոցիալական հաստատություններ, որոնք հիմնված են ընդունման , 

պատկանելության և համագործակցության վրա: 

 Ներառական կրթությունն այն կրթությունն է, որի դեպքում բոլոր աշակերտների 

հանդեպ պետք է ապահովվի հավասար, սակայն ոչ նույնակերպ վերաբերմունք՝ 

ստեղծելով սովորողների հետ համագործակցող, նրան աջակցող և դաստիարակող 

միջավայր, որը պետք է տրամադրի բոլոր անհրաժեշտ ծառայությունները, 

պայմաններն ու հարմարությունները, որպեսզի աշակերտները կարողանան հասնել 

հաջողությունների : Այս միջավայրը պետք է նաև ընդգծի միմյանց նկատմամբ 

հարգալից վերաբերմունքը և նպաստի, որ երեխաները սովորեն ընկալել միմյանց 

անհատական տարբերությունները որպես իրողություն: 

 Ներառական կրթության ծրագիրը հնարավորություն է տալիս բոլոր 

աշակերտներին ներառվելու բարդ, առաջանցիկ և ճկուն ուսումնական ծրագրերում, 

որոնք օգնում են, որ նրանք ապագայում մեծ հաջողություններ գրանցեն: Մեր երկրի 

հանրակրթական դպրոցները, որպես հասարակության զարգացման լավագույն 

արտացոլում, պատմության ընթացքւմ շատ հաճախ հանդիպել են սոցիալական 

տարբեր փոփոխությունների և մարտահրավերների դիմակայելու խնդրին:  

 Ներառական դպրոց ունենալու հրամայականը ձևավորվել է որպես այս 

հասարակական և կրթական մարտահրավերների փոփոխությունների արտացոլման 

դինամիկ ճանապարհ:  Սակայն հարկ է նշել, որ ներառական դասարաններում 

աշխատելու ընթացքւմ ուսուցիչները կարող են հանդիպել տեսության և պրակտիկայի 

անհամատեղելիության տարատեսակ դրսևորումների, դժվարությունների կամ 

խոչընդոտների: 

     Ներառական կրթությունը ենթադրում է համակարգի, ոչ թե երեխայի 

հարմարեցում: 

     Ներառումը երեխաներին հնարավորություն է տալիս կրթություն ստանալ 

իրենց ընտանիքներում՝ առանց ընտանիքներից մեկուսանալու: 

     Ներառական կրթությունը կարող է բարձրացնել բոլորի կրթության որակը: 

 Ներառական միջավայր ստեղծելու և հանդուրժողականության մթնոլորտ 

ապահովելու դժվարին գործընթացում խիստ կարևորվում է ուսուցչի դերը: 

 

 <<Աշխարհի ապագան իմ դասարանում է այսօր>>: 

    Իվան Վելթոն Ֆիթզվոթեր 

Ներառական կրթության իրականացման առանձնահատկությունները 

 Ներառական կրթությունը յուրաքանչյուր երեխայի համար, այդ թվում ՝ 

կրթության առանձնահատուկ պայմանների կարիք ունեցող, զարգացման 

առանձնահատկություններին համապատասխան, անհրաժեշտ պայմանների և 

հարմարեցված միջավայրի ապահովման միջոցով կրթական գործընթացին 

առավելագույն մասնակցության  և հանրակրթության պետական չափորոշչով 

սահմանված արդյունքի ապահովումն է: 

     Կրթության առանձնահատուկ պայմանների կարիք ունեցող յուրաքանչյուր 

սովորողի ուսուցման կազմակերպման ռազմավարությունը կառուցվում է հետևյալ 

ելակետային դրույթների հիմքի վրա՝ 

ա) ԿԱՊԿՈՒ սովորողները մյուսների հետ հավասար իրավունքներ ունեն 

հանրակրթական հաստատության ընտրության և պարտադիր պետական կրթական 

ծրագրերի յուրացման հարցում: 

բ) Կրթության առանձնահատուկ պայմանների կարիք ունեցող երեխաներն իրավունք 

ունեն օգտվել հատուկ մանկավարժական, առողջապահական, հոգեբանական, 

սոցիալական և այլն ծառայություններից՝ անկախ նրանց ընտրած ուսումնական 

հաստատության տիպից: 

գ) Երեխայի համակողմանի բնականոն զարգացման տեսանկյունից նախընտրելի է 

նրա կրթության կազմակերպումը առանց ընտանիքից և հասարակությունից 

առանձնացման: 

     Ներառական կրթությունն այժմ համարվում է յուրաքանչյուր երեխայի 

կարողությունների լիարժեք բացահայտման միջոցով որակյալ կրթական 

ծառայությունների մատուցման գործընթացների ամբողջություն: 

     ԿԱՊԿՈՒ երեխայի որակյալ կրթության ապահովմանն ուղղված 

քաղաքականությունը պետք է հիմնականում կենտրոնանա միջավայրին 

խոչընդոտների վերացման և հավասար հնարավորությունների ստեղծման 

ուղղությամբ:  

 Մեզ ՝ ուսուցիչներիս, հայտնի են կրթության կազմակերպման մի քանի ձևեր ՝ 

հատուկ, ինտեգրված և ներառական կրթություն: Ստորև ներկայացնենք դրանց 

կազմակերպման առանձնահատկությունները և արդյունավետությունը: 

    

Հատուկ կրթություն 

     ԿԱՊԿՈՒ երեխաների կրթությունը 

կազմակերպվում է առանձնացված միջավայրում՝ 

հատուկ դպրոցում: 

     ԿԱՊԿՈՒ, ինչպես նաև հակասոցիալական 

վարք դրսևորած երեխաների կրթությունը 

կազմակերպելու նպատակով հանրապետությունում գործում է հատուկ 

հանրակրթական ուսումնական հաստատություններ: 

 

Ինտեգրված կրթություն 

     ԿԱՊԿՈՒ երեխան հանրակրթական դպրոցում 

է, սակայն նրա կրթության կազմակերպման և 

կրթական գործընթացում մասնակցության 

նպատակով չի իրականացվել դասավանդման 

մեթոդների, ծրագրերի և դպրոցական միջավայրի 

փոփոխություններ և հարմարեցումներ: Ի հետևանք՝ 

երեխան հիմնականում դուրս  է մնում ուսումնական գործընթացից կամ մասնակցում 

է իր համար ուսուցչի կողմից չպլանավորված ուսումնական առանձին 

գործընթացների: 

Ներառական կրթություն 

     Խոսքը հենց հանրակրթական դպրոցներում 

բոլոր, այդ թվում ԿԱՊԿՈՒ երեխաներին 

մատուցվող որակյալ ուսուցման մասին է: 

Կրթական գործընթացում երեխայի առավելագույն 

մասնակցությունն ապահովելու նպատակով 

կատարվել են անհրաժեշտ մեթոդական, 

ծրագրային և միջավայրին փոփոխություններ և հարմարեցումներ՝ կրթության 

առանձնահատուկ պայմաններ: Երեխան բոլորի նման մասնակից է կրթական 

գործընթացին՝ իր կարողությունների առավելագույն չափով: 

    Ներառական կրթության համակարգի զարգացումը ենթադրում է բոլոր 

աշակերտների լիարժեք մասնակցություն, հավասար հնարավորությունների 

աստեղծում և անհատական մոտեցումներ. 

•  Ներառական կրթությունը լավագույն լուծումներն է առաջարկում հանրակրթության 

համակարգին և կարող է ապահովել, որ բավարարվեն բոլոր սովորողների կրթական 

կարիքները: Ներառական կրթությունը չի կարող զարգանալ հանրակրթական 

համակարգից դուրս, առանձին: Այն չի կարող դիտարկվել որպես առանձին ոլորտ, այլ 

պետք է դիտարկվի ամբողջ դպրոցական համակարգի զարգացման սկզբունք: 

•  Դասարանական աշխատանքների պլանավորման ժամանակ վճռորոշ գործոն է 

համարվում դասարանում աշակերտների լիարժեք մասնակցությունը ապահովելու 

համար հնարավորությունների ստեղծումը: 

•  Դպրոցները պետք է ապահովեն բոլոր երեխաների մասնակցությունը՝ օգտագործելով 

տարբեր աշխատանային մրցումներ, հնարներ և անհատական մոտեցում: 

•  Ներառական կրթություն նշանակում է, որ դպրոցը կարողանում է որակյալ կրթական 

ծառայություններ մատուցել բոլոր երեխաներին՝ անկախ նրանց անհատական 

կարողություններից: 

     Ներառական կրթությունը շարունակական գործընթաց է, ուստի ուսուցիչները 

պետք է առավել ակտիվ և համագործակցված աշխատեն: 

     Շատ անհրաժեշտ է կարևորել սովորողների տեսակետները և ուշադրություն 

դարձնել նրանց կարիքներին՝ ուսումնական ծրագիրը դրանց 

համապատասխանեցնելով: 

     Սովորողների տեսակետների կարևորումը նպաստում է նրանց կշռադատելու 

կարողության զարգացմանը: Սովորողների մտքերը բացահայտելու ուսուցչի 

կարողությունը հիմնականում դրսևորվում է հարցերի և խնդիրների առաջադրմամբ: 

Յուրացման արդյունավետությունն աճում է, երբ ուսուցման ծրագրի ճանաչողական, 

սոցիալական և հուզական պահանջները հասանելի են սովորողներին: 

     Ուսուցման մոտեցումների և մեթոդների ընտրությունն առավելապես ուսուցչի 

խնդիրն է: Ուսուցիչը՝ որպես կրթական գործընթացի անմիջական կազմակերպիչ, 

շահագրգռված է ապահովելու ուսման բարձր որակը: Ուսուցիչն ազատ է մեթոդների 

ընտրության հարցում, սակայն այն չի կարող կամայական բնույթ կրել: 

     Ժամանակակից մեթոդների հիմքում ընկած է սովորողի ինքնուրույն 

ուսումնական գործունեությունը գիտելիքի ձեռքբերման գործընթացում նրա 

անմիջական, ակտիվ մասնակցությունը: 

     Ներառական կրթական միջավայր ձևավորելու լավագույն գրավականը 

համագործակցային միջավայրի ստեղծումն  է ինչպես դասարանում, այնպես էլ 

դասարանից դուրս, երբ կրթական գործընթացը կազմակերպվում և իրականացվում է 

ոչ միայն տվյալ ուսումնական առարկան դասավանդող ուսուցչի, այլև դասարանի 

բոլոր աշակերտների, անհրաժեշտության դեպքում՝ նրանց ծնողների, հատուկ 

մանկավարժների, հոգեբանների ներգրավմամբ: 

     Ուսուցիչները և հատուկ մանկավարժները պետք է դասարաններում միմյանց 

միջև կիսեն և հավասար պատասխանատվություն ունենան դասարանի բոլոր 

երեխաների համար, հատկապես, երբ կան կրթության առանձնահատուկ կարիքով 

սովորողներ: Դասարանում ուսուցչի դերը հիմնականում առարկայի ուսուցումն է: 

Սակայն համատեղ աշխատող թիմում հանրակրթության ուսուցչի դերն ընդլայնվում 

է՝ ներառելով. 

 

ա) առաջնային գնահատումը 

բ) մասնակցությունը անհատական ուսուցման պլանի մշակմանը  

գ) օգնությունը աշակերտներին անհրաժեշտ միջամտությունները որոշելիս  

դ) դպրոցի և ընտանիքի միջև կապի պահպանմանը: 

     Ուսուցիչը պարբերաբար ծնողներին տեղեկացնում է աշակերտի ուսումնական 

առաջադիմության մասին, հայտնում գնահատականները: 

 Ներառական կրթության կազմակերպման առանձնահատկությունների 

հաղթահարման գործընթացում իրենց կարևոր մասնակցությունն ունեն 

բազմամասնագիտական թիմի անդամները: 

 

Հատուկ մանկավարժ 

     Նա կարող է առաջարկություններ կատարել ուսուցման ձևերը 

բազմազանեցնելու, այլընտրանքային մոտեցում կիրառելու վերաբերյալ: Հատուկ 

մանկավարժի պարտականություններից են՝  

ա) աշակերտների ուսուցման պլանավորում և գնահատման վերաբերյալ 

առաջարկությունների ներկայացում  

բ) խորհրդատվություն ուսուցչին  

գ) մասնակցություն գիտելիքների գնահատմանը և այլն: 

     Հատուկ մանկավարժը և ուսուցիչը ծնողներին և աշակերտներին կարող են 

օգնել հետևյալ ձևով. 

ա) ծնողներից հնարավորինս շատ տեղեկություն ստանալ աշակերտների մասին 

բ) տեղեկացնել ծնողներին երեխայի առանձնահատկությունների մասին 

գ) ծնողներին տրամադրել երեխայի հետ տանը աշխատելու վերաբերյալ 

առաջարկություններ: 

դ) հանդես գալ որպես աշակերտների պաշտպան: 

 

Դպրոցի հոգեբան 

Պարտականություններն են՝ 

ա) երեխայի կրթական կարիքների գնահատում 

բ) գնահատման տվյալների վերլուծություն 

գ) մասնակցություն ուսումնական ծրագրերի փոփոխություններին 

դ) շարունակական դիտումների իրկանացում: 

Լոգոպեդ 

Լոգոպեդի  աշխատանքը հետևյալում  է՝ 

ա) անցկացնում է կրթության առանձնահատուկ պայմանների կարիք ունեցող 

երեխաների մանրակրկիտ գնահատում 

բ) համագործակցում է ընտնիքի և թիմի այլ անդամների հետ  

գ) մասնակցում է աշակերտների հատկորոշված կրթական կարիքների 

համապատասխան  

դ) իրականացնում է մասնագիտական միջամտություններ: 

 

Սոցիալական աշխատող (մանկավարժ) 

ա) մասնակցում է երեխայի կրթական կարիքի գնահատմանը 

բ) համագործակցում է ընտանիքի և թիմի այլ անդամների հետ 

գ) կազմակերպում է տնայցեր: 

Էրգոթերապիստ 

ա) անցկացնում է մասնագիտական գնահատում 

բ) աշխատում է երեխաների ձեռագրի վրա, զարգացնում է մոտորիկան և 

դասարանում ինքնուրույնության դրսևորումը 

գ) դասարանում կատարում է փոփոխություններ՝ հարմարացնելով երեխային 

դ) համագործակցում է նաև ծնողների հետ, ուղղություն ցույց տալիս, թե ինչպես պետք 

է ճիշտ աշխատել տանը: 

     Դասի հաջողությունը մեծապես պայմանավորված է դասի ընթացքում ուսուցչի 

կողմից կիրառվող մեթոդներով: Այդ մեթոդների ընտրությունը կախված է դասի 

նպատակից, ուսուցանվող նյութի թեմատիկայից, ինչպես նաև խմբի 

յուրահատկություններից: 

     Մեթոդները պետք է լինի ոչ միայն արդյունավետ, այլ նաև գրավիչ: 

     Արդյունավետ դասավանդման կարևոր նախապայման է դասին 

հանգամանորեն նախապատրաստվելը: Սա ենթադրում է նյութին մանրամասն 

ծանոթանալը և դասի ողջ ընթացքը պատկերացնելը: Թերևս ամենկարևորը դասի 

նպատակը հստակ գիտակցելն է, ու՞ր ենք ուզում հասնել, ի՞նչ ուղիով, ի՞նչ 

միջավայրով: Նախապատրաստության կարևոր մաս է կազմում նաև դասասենյակի 

համապատասխանեցումը տվյալ դասի ընթացքից բխող պահանջներին: Ուսուցիչը 

պետք է դասավորի նյութերը, դրանք համապատասխանեցնի յուրաքանչյուր 

սովորողի կարիքներին: Հնարավոր է, որ կարիք լինի փոխելու դասավանդման 

մեթոդը՝ պայմանավորված ուսումնական նյութի՝ սովորողների կողմից յուրացման 

խնդիրներով:  

     ԿԱՊԿՈՒ երեխաների հետ աշխատելիս պետք է օգտագործել նյութի 

մատուցման բազմազան միջոցներ՝ տեսահոլովակ, նկարներ, լեգոներ, մոդելներ, 

թատրոն, սահիկաշար: 

     Կիրառել արտահայտվելու բազմազան միջոցներ՝ բանավոր արտահայտում, 

երգեր, բանաստեղծություններ, փոքր խմբով քննարկում, հանդիպումներ 

ուսուցիչների հետ, թատրոն, արվեստ և այլն: 

     Օգտագործել ներգրավման բազմազան միջոցներ՝ փորձառությամբ սովորել, 

ինքնագնահատում, փոխադարձ գնահատում:  

 Ներառական կրթության արդյունավետ կազմակերպման համար կարևոր է նաև 

կրթության կազմակերպման ճիշտ ռազմավարության մշակումը: 

2000-ականների սկզբին   համընդհանուր ձևավորման սկզբունքները 

տեղափոխվեցին կրթության ոլորտ՝ վերանվանվելով  ուսումնառության 

համընդհանուր ձևավորում (ՈՒՀՁ)։ Այդ պրակտիկան լայն տարածում գտավ 

ներառական կրթության համատեքստում` նպատակ ունենալով կրթական 

համակարգերը հարմարեցնելու բոլոր սովորողների կարիքներին ու 

առանձնահատկություններին։  Ուսումնառության համընդհանուր ձևավորումը 

նկարագրվում է որպես տեղեկատվությունը սովորողներին ներկայացնելու , 

սովորածը ստուգելու և դասընթացում ներգրավելու բազմազան միջոցների 

ամբողջություն: 

 Ուսումնառության համընդհանուր ձևավորումն ունի երեք հիմնական 

սկզբունք, որն ուսուցչին հնարավորություն է տալիս ուսումնական գործընթացը 

պլանավորել սովորողների կարիքներին համապատասխան , որն էլ ապահովում է 

համընդհանուր ներառումը՝ հաշվի առնելով ներառման բոլոր 

առանձնահատկությունները: Ուսումնառության համընդհանուր ձևավորման 

սկզբունքները համապատասխանում են մի գաղափարախոսության, որը ողջունում է 

սովորողների տարբերությունները, ինչն էլ ներառական կրթության 

առանձնահատկություններից մեկն է: Ուսուցիչները կարող են բարելավել իրարից 

տարբերվող սովորողների, այդ թվում նաև՝ ԿԱՊԿՈՒ սովորողի ուսումնառությունը ՝ 

ճանաչողական , ռազմավարական և հուզական ուսումնառության բազմազան 

հնարավորություններ ստեղծելով: Դասավանդման այսօրինակ ճկունությունը 

բացառում է ուսուցչի կողմից դասախոսություն կարդալու, սովորողների կողմից 

նշումներ կատարելու և , վերջապես, անցածի վերաբերյալ քննություններ հանձնելու 

ավանդական մոտեցումը: Ավանդական մոտեցումը կարող է խոչընդոտ հանդիսանալ 

ոչ միայն այն սովորողների համար, ովքեր դժվարանում են հասկանալ ուսուցչի 

խոսքը, գրել, մտապահել այն, այլ նաև այն այն սովորողների համար, ովքեր ավելի 

լավ են սովորում փոխներգործուն միջավայրում կամ փոքր խմբերում:  

Ներառման կամ ուսումնառության համընդհանուր ձևավորման երեք 

սկզբունքներն են՝  

1. Ճանաչողական ուսուցման օժանդակում ՝ նյութը ներկայացնելու բազմազան 

միջոցների կիրառմամբ: 

2. Ռազմավարական ուսումնառության  օժանդակում՝ արտահայտվելու համար  

բազմաթիվ հնարավորությունների ընձեռմամբ: 

3. Հուզական ուսուցման օժանդակում՝ ներգրավման բազմաթիվ միջոցների 

կիրառմամբ : 

Ստորև ներկայացվում է ներառական կրթությունն առավել արդյունավետ 

իրականացնելիս ուսումնական գործընթացում դրսևորած ճկունության նմուշներ. 

Նյութի մատուցման միջոցներ Արտահայտվելու 
բազմաթիվ միջոցներ 

Ներգրավման 
բազմազան միջոցներ 

Փորձառություն 
Թատրոն 
Տեսահոլովակ 
Համատեղ փորձառություն 
Նկարներ 
Կոնկրետ ներկայացումներ 
(օրինակ՝ լեգոներ, 
խորանարդիկներ, մոդելներ) 
Սահիկաշար 
Յուրացման 
նախապատրաստում 

Թատրոն 
Արձագանքի քարտեր 
Արվեստ 
Բանավոր արտահայտում 
Շարադրություն, 
բանաստեղծություններ, 
երգեր 
Հասկացությունների 
քարտեզագրում 
Նշումների կատարում 
Սահիկաշար 
Յուրացման 
նախապատրաստում 
Փոքր խմբերով քննարկում 
Փոխադարձ 
ուսումնառություն 
Հանդիպումներ ուսուցիչների 
հետ 
Ներկայացում դասարանին 
 

Փորձառությամբ սովորել 
Ընտրություններ 
Ինքնագնահատում 
Փոխադարձ գնահատում 

ԿԱՊԿՈՒ սովորողների ներառման և ուսուցման արդյունավետ 

կազմակերպման համար կազմվում են անհատական ուսուցման պլան՝ ԱՈՒՊ, որն 

ունի երեք հիմնական նպատակ՝ հասանելիություն, մասնակցություն և առաջընթաց: 

Դասարանում համընդհանուր ներառումն և ուսումնառության 

կազմակերպումն ուսուցչից պահանջում է երկու կարևոր հանձնառություն . 

•  Առաջինը՝ դասերին պատշաճ  կերպով նախապատրաստվելու համար 

ուսուցիչը պետք է ճանաչի սովորողների կարիքները : 

•  Երկրորդը ՝ ուսուցիչը պետք է որոշակի ժամանակ հատկացնի դասի 

ներկայացման , սովորողների արտահայտվելու հնարավորություն 

ընձեռելու և դասապրոցեսում ընդգրկվելու բազմահնար միջոցները 

նախապես պլանավորելու համար: 

Այս ամենն ուսուցչից կարող է պահանջել լրացուցիչ ժամանակ, 

բազմամասնագիտական թիմի աշխատողների, ուսուցչի օգնականի և ղեկավարների 

օժանդակությունը: Համընդհանուր ներառման սկզբունքներով անցկացվող 

դասաժամերին սովորողները միաժամանակ կարող են աշխատել բազմազան ձևերով, 

իսկ նյութն ամեն օր կարող է մատուցվել տարբեր եղանակներով: 

Առկա դժվարությունները 

Համընդհանուր ներառման, ինչպես նաև ԿԱՊԿՈՒ սովորողների հետ 

աշխատելու, արդյունավետ կրթելու համար ստեղծվել են բազմաթիվ ծրագրեր, 

մշակվել են շատ մեթոդներ և մեթոդիկաներ: Այս ամենով հանդերձ դասապրոցեսի 

ժամանակ հանդիպում ենք բազմաթիվ դժվարությունների: 

Այս կերպ ուսումնական գործընթացի կազմակերպումը ուսուցչից պահանջում 

է լրացուցիչ լարվածություն դասի ընթացքում, աշխատանքային աղմուկի 

հաղթահարում, խմբային աշխատանքների կազմակերպման ժամանակ  աշխատանքի 

ճիշտ բաշխում: Այս ամենն, իհարկե, հնարավոր է հաղթահարել քիչ թվաքանակով 

դասարաններում դասավանդման ժամանակ: 

ԿԱՊԿՈՒ սովորողների մոտ հանդիպող,  մասնավորապես՝ հաղորդակցման 

դժվարությունների, տեսողական , լսողական ընկալումների  խորը խանգարումների, 

մտավոր զարգացման խանգարումների , ինչպես նաև տեղաշարժման 

դժվարություններ ունեցող սովորողների մոտ խնիրների և առկա դժվարությունների 

հաղթահարման համար անհրաժեշտ պայմանների բացակայությունը, տեխնիկական 

հագեցվածության ոչ լիարժեքությունը խոչընդոտում են համընդհանուր ներառման 

կարևորագույն դրույթներին: 

Դեռ ընկերների լիարժեք չեն գիտակցում այն փաստը, որ այդ երեխան 

օգնության կարիք ունի, պետք է նրան աջակցել և հնարավորինս  օգնել:  Դասարանում 

ստեղծված  չեն այն պայմանները, որ ԿԱՊԿՈՒ սովորողը հնարավորինս հարմարվի 

շրջապատին: Եվ որ կարևորն է, աշակերտը լսում է այն, ինչ տրված է հանրակրթական 

ծրագրով, որն իր համար արդեն իսկ ոչ հասանելի է: Ճիշտ է ԿԱՊԿՈՒ սովորողն 

ինտեգրվում է շրջապատ, կարողանում է շփվել այլ երեխաների հետ, ձեռք բերել 

ընկերներ, բայց որակյալ կրթության ապահովման խոչընդոտող գործոններ կարող են 

լինել իր կարողությունների  չհամապատասխանող կրթական ծրագրերը, 

ուսումնական նյութերի, միջավայրի ֆիզիկական խոչընդոտները (երեխայի համար 

տեղաշարժվելու սահմանափակումները, իրենց համար նախատեսված բրայլյան 

դասագրքերի բացակայությունը) իրենց համար ուսումնական նյութերի 

բացակայությունը և այլն: Նման արգելքները վերացնելուց հետո ծրագրերի 

մատչելիությունը  և առավել արդյունավետությունն ապահովված կլինի: 

Եզրակացություն 

Այսպիսով, ներառական կրթությունը, որպես ծրագիր հանդիսանում է ՄԱԿ-ի 

երեխաների իրավունքների մասին կոնվենցիայի կարևոր պահանջներից մեկը, որպես 

մարդասիրական և առաջադեմ մոտեցում տարբեր կարիքներով երեխաների 

նկատմամբ: Այնուամենայնիվ այն իր հետ առաջ է բերում խնդիրներ և 

դժվարություններ, որոնց հաղթահարման համար անհրաժեշտ է ժամանակ,  

արժեհամակարգի փոփոխության և մի շարք տեխնիկական հարցերի լուծում: 

Մենք ուզում ենք, որ մեր երկրում բոլոր երեխաների համար 

բաց լինի բոլոր դպրոցների և այլ կառույցների դռները, և որ 

նրանք, իրենց ծնողների ջերմությամբ ու աջակցությամբ 

շրջապատված, վստահորեն փնտրեն, գտնեն ու ապահովեն իրենց 

տեղն ու դերը հասարակության մեջ:  

Ներառումը սկսվում է ընտանիքում, շարունակվում 

դպրոցում և կայանում է հասարակության մեջ: 

Օգտագործված գրականություն 

•  Ներառական կրթություն  

•  Ուսումնական ուղեցույց ձեռնարկ 

•  <<Ինչպես խթանել ներառումը դասարանում>> մեթոդական ուղեցույց ձեռնարկ, հեղ.՝ 

ՍվաջյանԱ.Հ., Ադամյան Հ.Ա., Գարեգինյան Ա.Ա., Մարգարյան Լ.Հ., Հակոբյան Լ.Գ., 

Քալաշյան Ա.Ա., Գրիգորյան Լ.Կ., Զաքարյան Լ.Կ., Ներսիսյան Ա. Ռ., Հարությունյան 

Գ.Հ., Մուրադյան Ռ. Մ., Մարգարյան Հ. Վ. 

•  www.unicef.am, www.babycef.am 

 

 

http://www.unicef.am/
http://www.babycef.am/

